
Mannslíkami og rými eru hugtök sem hver einstaklingur tilheyrir ávallt. Fyrsta 

og fremsta rými hverrar manneskju er líkami hennar, síðan tilheyrir líkaminn 

ytra rými sínu. Það rými sem líkaminn dvelur í tilheyrir svo enn öðru rými og 

þannig byggist upp flókið kerfi rýma sem fyllir heiminn allan. Í þessari ritgerð 

eru hugtökunum mannslíkami og rými gerð skil og samspil þeirra rannsakað. 

 

Samspil mannslíkama og rýmis felur í sér samspil rýmissköpunar arkitektsins 

og þess hvernig mannslíkaminn tekst á við rýmið. Hver einstaklingur hefur 

ákveðnar skynjanir til þess að meta og upplifa rými. Með því að þekkja líkama 

sinn, hreyfingar hans og þarfir öðlast manneskjan fleiri verkfæri til þess að 

skynja og upplifa. Eins öðlast manneskjan meiri meðvitund fyrir umhverfi sínu 

sé hún opin fyrir því og hafi vilja til þess að vera sveigjanleg og upplifa nýja 

staði. 

 

Arkitektúr er fag sem fjallar um umhverfi mannsins í daglegu lífi. Maðurinn 

hannar umhverfi sitt svo það sé sem hentugast fyrir mannslíkama að lifa og 

hrærast í. Hentugleikinn snýst um það hversu gott samspil sé á milli 

mannslíkamans og rýmisins. 

Inngangur 
Maðurinn hefur frá upphafi hannað umhverfi sitt og komið sér fyrir innan þess. 

Sú tilhneiging mannsins að hanna og breyta umhverfi sínu þannig að það sé 

sem hentugast og best til íveru hefur smám saman þróast og orðið að 

sjálfstæðu fagi, arkitektúr. Þannig má segja að arkitektúr sé það fag sem 

fjallar um umhverfi mannsins. 

 

Á árum áður snérist arkitektúr um það hvernig maðurinn kom sér fyrir innan 

náttúrunnar og aðlagaði hana þörfum sínum. Í dag er arkitektúr manngerður 

innan náttúrunnar. Það má segja að borgir hafi misst öll sín tengsl við 

náttúruna og því horfum við til hennar sem eins konar fjarlægan 

draumkenndan íverustað sem við eitt sinn tilheyrðum. 

 

Maðurinn sjálfur, líkami hans, upplifun og skynjun eru þeir þættir sem takast á 

við hentugleika arkitektúrs. Fjöldi manna streymir um götur Reykjavíkurborgar 

dag hvern, upplifir arkitektúr hennar og nýtir þann hentugleika sem borgin 

hefur upp á að bjóða. Hver einstaklingur upplifir borgina út frá sínum eigin 

skynjunum og líkamlegum takmörkunum. Samspil borgarinnar og þeirra 

líkamsforma sem hrærast um hana, sem og áhrif ólíkra líkama á hvorn annan 

er það sem myndar borgina í heild sinni. Þessi hreyfing og ívera er því það 

sem virkjar arkitektúr og gerir hann að svo spennandi listgrein. 

 

Það hefur verið mér mikið umhugsunarefni hvernig rými hefur áhrif á líkamann 

og jafnframt verkun líkamans á rými. Eftir að hafa numið arkitektúr við 

Listaháskóla Íslands í rúm tvö ár hefur þessi skilningur á sambandi rýmis og 

líkama aukist og nýjar sýnir hafa opnast mér. Í þessari ritgerð verður fjallað 

um hvernig manneskjan upplifir rými, hvaða skynjanir hún nýtir og hlutverk 

líkamans í upplifuninni. Jafnframt er samspil mannslíkama og rýmis 

rannsakað. Að lokum eru skoðuð tengsl þessa sambands við arkitektúr. 

Skynjun 

Skilningarvitin 
Skynjun líkamans er það sem fær manneskju til þess að skilja rými, taka eftir 

því og finna hvernig líkami hennar er í samspili við rýmið. Þau tæki sem við 

nýtum til skynjunar eru almennt talin vera fimm: sjón, heyrn, snerting, 

lyktarskyn og bragðskyn. Hverja stund eru þessi skynfæri að störfum við að 

greina það umhverfi og aðstæður sem líkaminn er í. Þau hafa vissulega öll 

áhrif á upplifun rýmisins. 

 

Ekkert eitt skilningarvit snýr öðrum fremur að umfjöllunarefni mínu, heldur lýtur 

það að heildarskynjun líkamans í rými og hvernig hann finnur fyrir afstöðu 

sinni innan rýmisins. 

 

Afstaða líkama í rými 
Þegar gengið er inn í Notre Dame kirkju Parísarborgar, byrjar dýrðin að fanga 

sjónina. Augun renna yfir hátt, stórt og skreytt rýmið sem gerir upplifunina 

mikilfenglega. Fólki, sem er óvant svo mikilfenglegum rýmum, gæti þótt 

upplifunin óraunveruleg eða fjarlæg og átt erfitt með að staðsetja sig innan 

rýmisins. Upplifuninni gæti svipað til þess þegar horft er á málverk eða 

kvikmynd. Til þess að finna tilveru sína innan rýmisins, þarf upplifandinn að 

máta sig í rýminu og afstöðu sína gagnvart því. Það gerir hann með því að 

leyfa öðrum skynfærum en sjóninni að komast að. Byggingin er til að mynda 

skilgreind sem há því manneskjan miðar hæð hennar út frá hæð líkama síns 

og finnur þannig afstöðuna milli líkamans og byggingarinnar. 

 

Fólk er vant því að horfa upp í óendanlega háan himininn án þess að finna til 

smæðar sinnar, því það hefur engan punkt til þess að miða líkama sinn út frá. 

Næstu punktar til viðmiðunar eru nálægustu byggingar, tré, klettar eða jafnvel 

einungis fjöldi lágra stráa á akri. Líkaminn er stöðugt að mæla sig út frá 

umhverfinu, sérstaklega hjá þeim sem eru opnir gagnvart því. 

 



	   6	  

Tökum dæmi um manneskju sem gengur um miðborg Reykjavíkur þegar 

skyndilega ríður á jarðskjálfti. Fyrstu viðbrögð manneskjunnar eru líklegast að 

huga að því hversu örugg eða óörugg hún er gagnvart nálægasta umhverfi ef 

ske kynni að illa færi í jarðskjálftanum. Án þess að hafa þurft að líta mikið í 

kringum sig þegar jarðskjálftinn reið yfir er manneskjan meðvituð um afstöðu 

sína gagnvart nálægustu byggingum. Er hún gekk um borgina var þessi 

stöðuga mæling líkamans að greina afstöðu manneskjunnar. 

 

 

 

 

Finnski heimspekingurinn Juhani Pallasmaa lýsti slíkri líkamsskynjun á 

eftirfarandi hátt: „Ég upplifi borgina með líkama mínum; fætur mínir mæla 

lengd undirganga og breidd torga. […] Ég upplifi sjálfan mig í borginni og 

borgin tilheyrir líkamlegri upplifun minni. Borgin og líkami minn bæta og 

skilgreina hvort annað. Ég dvel í borginni og borgin dvelur í mér.“1 

 
Skynfæri arkitektúrs 
Þegar manneskja róast innan mikilfenglegs rýmis fá smátt og smátt önnur 

skynfæri en sjónin meira vægi. Með því finnur hún betur til sín innan rýmisins 

og líkamleg næmni fyrir rýminu eykst. Pallasmaa hefur mikið skoðað hvernig 

líkaminn mætir heiminum og umfjöllunarefni þessarar ritgerðar á mikla 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Á frummáli: „I confront the city with my body; my legs measure the length of the arcade and 
the width of the square […] I experience myself in the city, and the city exists through my 
embodied experience. The city and my body supplement and define each other. I dwell in the 
city and the city dwells in me.“ (Þýtt af höfundi), Juhani Pallasmaa, The Eyes of the Skin: 
Architecture and the Senses, John Wiley & Sons Ltd, Chichester, 2005, bls. 40. 

	  

Mynd 1: Sjónin fangar athyglina í rými Notre Dame kirkju 
Parísarborgar og gerir upplifun þess mikilfenglega. 

Mynd 2: Stöðug mæling líkamans á 
afstöðu sinni gagnvart umhverfinu. 

samleið með vangaveltum Pallasmaa. Meðal annars talar hann um tilfinningu 

mannsins í rými og það hvernig til dæmis hljóð og lykt, séu jafn mikilvægir 

upplifunarþættir og það hvernig rými lítur út.2 

 

Sjóninni hefur tekist að verða frekasta skynjunin í gegnum tíðina. Við getum 

þannig horft á hluti sem eru fjarlægir okkur án þess að geta upplifað þá með 

öðrum skynfærum eða finna afstöðu okkar gagnvart þeim. Til að mynda er við 

horfum á málverk af óspilltri náttúru, en erum stödd í borg. Sjónin á það til að 

hindra að önnur skynfæri komist að og eykur þannig á fjarlægðina milli okkar 

og rýmisins. Þar tengi ég enn við Pallasmaa sem segir: „Yfirborðsleg sjón fellir 

okkur inn í rými, á meðan einbeitt sjón ýtir okkur frá rýminu og gerir okkur að 

meiri áhorfendum.“3 

 

Á meðan Pallasmaa gerir öllum skilningarvitum jafn hátt undir höfði, voru aðrir 

ósammála og gáfu sjóninni meira vægi. Þeirra á meðal var arkitektinn Le 

Corbusier, sem fannst sjónin sú mikilvægasta þegar kemur að því að upplifa 

og hefur sagt setningar á borð við: „Ég tilheyri lífinu einungis ef ég sé“4 og 

„Manneskja þarf að sjá vel, til þess að skilja.“5 Staðhæfingar Corbusiers eiga 

vissulega við að einhverju leyti. Myndi manneskja finna fyrir hæð Notre Dame 

eða víðáttu stórra akra hefði hún ekki litið rýmið augum áður en hún róaði sýn 

sína og leyfði öðrum skynfærum að komast að? Arkitektinn Eileen Grey hafði 

aftur á móti aðra sýn en Corbusier á upplifun mannsins á arkitektúr og sagði 

hún að byggingar ættu að vera gerðar fyrir vellíðan íbúanna en ekki fyrir 

ánægju augna þeirra.6 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Juhani Pallasmaa, The Eyes of the Skin: Architecture and the Senses, bls. 7. 
3 Á frummáli: „Peripheral vision integrates us with space, while focused vision pushes us out 
of the space, making us more spectators.“ (Þýtt af höfundi), Juhani Pallasmaa, The Eyes of 
the Skin: Architecture and the Senses, bls. 13. 
4 Á frummáli: „I exist in life only if I can see.“ (Þýtt af höfundi), Juhani Pallasmaa, The Eyes of 
the Skin: Architecture and the Senses, bls. 27. 
5 Á frummáli: „One needs to see clearly in order to understand.“ (Þýtt af höfundi), Juhani 
Pallasmaa, The Eyes of the Skin: Architecture and the Senses, bls. 27. 
6 Juhani Pallasmaa, The Eyes of the Skin: Architecture and the Senses, bls. 62. 

Í gegnum tíðina hafa margir álitið arkitektúr sem listform augans.7 Í næstu 

köflum verður skoðað hvort sjónin sé endilega mikilvægasti upplifunarþáttur 

arkitektúrs og hvort líkaminn í heild sinni hafi ekki stærra hlutverk en margir 

gera sér grein fyrir. 

                                 

 
 

 
 

 

 

 

 

 

Líkamlegt minni 

Minni líkamans á stóran þátt í skynjun á rými. Bandaríski heimspekingurinn 

Edward S. Casey segir að minni mannsins væri ómögulegt ef ekki væri fyrir 

líkamlegt minni hans. Hann segir heiminn speglaðan í líkama okkar og að við 

munum í gegnum líkama okkar, rétt eins og í gegnum taugakerfi okkar og 

heila.8 Minningar liðinna atburða eru geymdar í vökva og vefjum líkamans; 

minningar þessar eru gjarnan ómeðvitaðar þar sem hugurinn, ófær um að 

laga þær að sér á sínum tíma, deyfir sig gegn tilvist þeirra með því að loka á 

frjálst flæði orku og hreyfingu gegnum rýmið. Sem dæmi um líkamlega 

minningu má nefna þá sem skapast í móðurkviði. Áður en fóstrið hefur orð 

eða hugtök sem skýra minninguna býr það til líkamlega minningu sem er 

mótuð út frá tilfinningum og skynjunum.9 

 

Lesandi gæti þekkt það af eigin reynslu að þegar komið er í rými sem minnir á 

annað sem hann hefur upplifað, kemur upp kunnugleg tilfinning. Þessi 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
7 Juhani Pallasmaa, The Eyes of the Skin: Architecture and the Senses, bls. 18. 
8 Juhani Pallasmaa, The Eyes of the Skin: Architecture and the Senses, bls. 45. 
9 Linda Hartley, Wisdom of the Body Moving: An Introduction to Body-Mind Centering, North 
Atlantic Books, Berkeley, 1995, bls. 106-107. 

Mynd 3: Arkitektúr hefur verið 
álitinn af mörgum sem listform 

augans. 

Mynd 4: Sjónin getur aukið á 
fjarlægðina á milli manneskjunar 

og rýmisins. 

tilfinning getur komið upp án þess að viðkomandi hafi vitað að hann ætti hana 

til í huga sér. Pallasmaa segir: „Við færum allar borgir og bæi sem við höfum 

heimsótt, alla þá staði sem við höfum kynnst, inn í minni líkama okkar. […] 

Það verður hluti af okkar eigin líkama og tilveru.“10 

 

Þýski arkitektinn Nat Chard hugsar mikið um samband borgarinnar og 

líkamans og hvernig borgin á sér tilveru í líkamanum og öfugt. Hann segir að 

með því að breyta hegðun líkamans sé um leið verið að breyta borginni, en 

hafa verði í huga að það hvernig þú breytir þínum innri arkitektúr er aðeins 

fyrir þig. Þú breytir engu fyrir aðra.11 Hérna talar Card um tvenns lags rými, 

mannslíkamann sem rými útaf fyrir sig og rýmið sem mannslíkaminn tilheyrir. 

Næstu tveir kaflar fjalla um þessar tvær gerðir rýma. 

 

Innra rými mannslíkamans 
Líkaminn sem rými 

Hugtakið rými hefur verið skilgreint á margan hátt í gegnum tíðina. En í raun 

er fjöldi fólks sem hefur ekki enn komist að þeirri niðurstöðu um eða velt fyrir 

sér hvað hið sanna rými sé fyrir þeim. Fyrir mér hefst rýmið innra með 

líkamanum en stækkar smátt og smátt og getur orðið að öllum alheiminum. 

Þannig á hver og einn einstaklingur líkama sinn sem rými og tilheyrir auk þess 

ávallt öðru rými. 

 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 Á frummáli: „We transfer all the cities and towns that we have visited, all the places that we 
have recognised, into the incarnate memory of our body. Our domicile becomes integrated 
with our self-identity; it becomes part of our own body and being.“ (Þýtt af höfundi), Juhani 
Pallasmaa, The Eyes of the Skin: Architecture and the Senses, bls. 72. 
11 Nat Chard, Nat Chard: Drawing Indeterminate Architecture, Indeterminate Drawings of 
Architecture, Springer-Verlag/Wien, Austurríki, 2005, bls. 23.	  

Mynd 5 og 6: Líkaminn sjálfur er rými út af fyrir sig. Hér má sjá það form sem rými 
líkamans myndar við ákveðnar stöður hans, séð frá fleti iljar. 

Líkaminn er síbreytilegt rými. Líffæri líkamans eru stöðugt á hreyfingu. Einnig 

getur líkaminn tekið á sig mismunandi form og myndir, svo dæmi sé tekið 

þegar hann þroskast úr því að vera barn yfir í að vera fullorðinn eða þegar 

hann fitnar eða grennist. Einnig er líkaminn síbreytilegt rými að því leyti að 

hann sjálfur er stöðugt á hreyfingu, eins og þegar hann gengur, legst niður 

eða sest. Manneskjan stjórnar breytingum sumra þessara rýma, aðrar 

breytingar getur hún haft áhrif á og enn aðrar stjórnar hún alls ekki. 

 
Hreyfing líkamans 

Með hreyfingu nær manneskjan hvað mestri stjórn á rými líkama síns og hefur 

með henni tækifæri á að kynnast vel eigin líkama og hvernig hann virkar. 

Dans og jóga eru dæmi um athafnir sem gera manneskjunni kleift að 

rannsaka hreyfingar líkama síns og um leið kynnast þörfum hans betur. Þeirri 

spurningu má velta fram hvort sú manneskja sem kynnist líkama sínum vel sé 

um leið að auka skilning sinn á rými hans og hvernig rýmið kringum hann er 

virkt hverju sinni. 

 

Þar sem líkaminn er umlukinn ytra rými, er hægt að halda því fram að til þess 

að skilja þetta ytra rými sem best þurfi manneskjan að byrja á því að kynnast 

sýnu innra rými, eigin líkama. Með því að þekkja líkama sinn og allar hans 

hreyfingar og tilfinningar gæti manneskjan orðið betur meðvitaðari um hvernig 

líkaminn virkar í hverju rými fyrir sig. Þegar manneskja er í líkamlegu jafnvægi 

og fullkomlega meðvituð um líkama sinn og öll þau kerfi sem eru aðgegnileg 

innan hans, er hún betur í stakk búin til þess að bregðast á viðeigandi hátt við 

breyttum aðstæðum í umhverfi sínu.12 

 

Staðir gætu haft meiri og dýpri áhrif á manneskjuna, þar sem hún hefur fleiri 

verkfæri til þess að meta staðinn út frá en hún gerði áður. Pallasmaa segir 

dansara hafa eyru sín í tánum.13	  En til að opna sig gagnvart rýminu, ættu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 Linda Hartley, Wisdom of the Body Moving: An Introduction to Body-Mind Centering, bls. 
124. 
13 Juhani Pallasmaa, The Eyes of the Skin: Architecture and the Senses, bls. 13. 

dansarar að hlusta með öllum líkamanum á rýmið, vera rýmið, ekki bara vera í 

því eða horfa á það.14 

 

Með því að þekkja vel líkama minn sem rými er ég í raun að styrkja skynjun 

mína á arkitektúr, rétt eins og ég styrki skilning minn á því rými sem líkami 

minn ferðast um daglega með arkitektúrnámi mínu. Þannig eru þessi hugtök 

órjúfanleg, líkami og rými. 

 

Ytra rými mannslíkamans 

Kerfi rýma 

Franski heimspekingurinn Gabriel Mercel segir: „Ég er líkami minn“ 15 , á 

meðan franska skáldið Noël Arnaud segir: „Ég er rýmið sem ég er í.“16 

Mörgum gætu þótt þessar tvær skilgreiningar stangast á, en að mínu mati 

gera þær það ekki, þar sem hver manneskja getur verið hvoru tveggja. Í fyrsta 

lagi er hún líkami sinn og í öðru lagi er hún rýmið sem líkaminn er í. Þá er það 

rými í enn öðru rými og þannig byggist upp flókið kerfi rýma, þar til við erum 

komin út í rýmið alheiminn. 

 

Hér verður þó ekki fjallað um það flókna kerfi rýma, heldur einblýnt á þau sem 

eru manneskjunni nánust og um leið mikilvægust, þau tvö sem Mercel og 

Arnaud tala um. 

 

Breytilegt rými 
Tómt herbergi með veggjum, gólfi og þaki er afmarkað rými. Ef dyr eru á 

herberginu með hurð sem opnar og lokar þeim, hefur herbergið möguleikann 

á því að breyta rými sínu töluvert. Þegar dyrnar eru opnar flæðir rýmið út í það 

sem er fyrir utan herbergið, en ef þær eru lokaðar er rýmið afmarkað. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 8. 
15 Á frummáli: „I am my body.“ (Þýtt af höfundi), Juhani Pallasmaa, The Eyes of the Skin: 
Architecture and the Senses, bls. 64. 
16 Á frummáli: „I am the space, where I am.“ (Þýtt af höfundi), Juhani Pallasmaa, The Eyes of 
the Skin: Architecture and the Senses, bls. 64.	  

Það sem veldur mögulega mestu breytingu herbergisins er ef líkami kemur inn 

í það. Þá umlykur rýmið líkamann og líkaminn hreyfir við rýminu sem áður var 

stöðugt. Líkaminn er á hreyfingu inni í rýminu og því er rýmið inni í herberginu 

síbreytilegt. Ef fleiri en einn líkami eru inni í herberginu á sama tíma skapast 

síbreytilegt rými milli allra einstaklinga sem eru inni í rýminu og eins milli 

þeirra allra og veggja herbergisins. 

Til þess að skilja betur sambandið milli líkamans og rýmisins kynnti ég mér 

danstækni sem kallast Passing through og er hönnuð af dansaranum og 

danshöfundinum David Zambrano frá Venezuela. 

 

Hreyfing mannslíkamans í rými 
Á árum áður hafði Zambrano meiðst illa í baki og gat lítið hreyft sig. Hann hóf 

þá að liggja mikið á bakinu í dansæfingasölum sínum og finna leiðir til þess að 

hreyfa sig frá gólfinu. Upp frá því spratt tækni hans sem kallast Flying low og 

byggir á hreyfingum sem fara mest fram á gólfinu eða nálægt því. Með Flying 

low fór Zambrano að taka eftir og upplifa rýmið sem hann var í á nýjan hátt og 

ná tengingu við það. Hann fór að huga að því hvað rýmið sem dansarinn 

dansar í er ekki síður mikilvægt en rýmið sem dansarinn er.17 

 

Út frá Flying low þróaði Zambrano tæknina Passing through, sem er 

spunatækni þar sem dansarar eru margir samankomnir í rými. Dansararnir 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
17 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 1-
3. 

Mynd 9: Rými sem skapast á milli líkama, 
gólfs, lofts og veggja. 

Mynd 10: Líkami á hreyfingu innan rýmis 
breytir stöðugt rýminu umhverfis hann. 

hreyfast á eigin forsendum um rýmið á miklum hraða, þar sem orka hvers og 

eins líkama innan rýmisins skiptir máli.18 Margir dansarar á mikilli hreyfingu í 

sama rými þurfa að vera meðvitaðir um rýmið sem skapast á milli dansaranna 

og veggjanna utan um þá.  

 

Dansarar og fólk almennt á það til að vera heldur lokað gagnvart umhverfi 

sínu. Zambrano taldi að með tækni sinni gæti hann hjálpað dönsurum að 

kynnast rýminu sem þeir dansa í og um leið opna fyrir þá ósýnilegu hlera sem 

manneskjan setur oft á tíðum á milli sín, umhverfisins og annars fólks. 

Æfingar tækninnar felast til dæmis í því að taka eftir hlutum í umhverfinu og 

upplifa þá í gegnum líkamann og segja svo öðrum dönsurum í rýminu frá 

upplifun sinni, en þannig læra þeir að þekkja rýmið í sameiningu.19 

 

Í þessari miklu hreyfingu fjölda dansara um rýmið skapast mikil hætta á 

árekstrum, en tæknin felst einmitt í því að læra að vinna úr árekstrum sem 

kunna að verða, á áreynslulausan hátt eða með „lausn“ eins og Zambrano 

kallar það. Lausnin er stór partur tækninnar, sem á að vera hægt að finna án 

þess að hika eða hugsa um of, heldur leyfa henni að gerast.20  

 

Zambrano tekur dæmi úr daglegu lífi, þar sem tvær manneskjur á göngu 

rekast á en hvorug þeirra er ákveðin í hvora áttina hún skuli stíga svo að 

vandræðalegur og hikandi dans myndast þar til lausn hefur verið fundin á 

árekstrinum. Zambrano finnst vanta meiri ákveðni í líkama fólks um hvaða 

ákvörðun það tekur í rýminu og eins meiri sveigjanleika í líkamann til þess að 

fara aðrar leiðir en upphaflega voru ætlaðar.21 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 1 
og 9. 
19 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 5. 
20 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 6-
7. 
21 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 
11. 

Zambrano tengir „lausnina“ við hverja þá árekstra sem verða á vegi manns í 

daglegu lífi, hvort sem um er að ræða samskiptalega eða líkamlega. Þess 

vegna er hægt að nýta tæknina Passing through í lífinu öllu, en ekki eingöngu 

í dansi. Hver einstaklingur hefur ávallt val um hvaða leiðir hann vill fara í lífinu, 

á hvaða hátt hann ákveður að fara þær leiðir og hvernig hann bregst við 

árekstrum sem kunna að verða á leið hans.22 

 

Zambrano vill ekki að dansararnir ferðist um rýmið í hornréttum gönguleiðum 

heldur vill hann að gengið sé í bogadregnum línum.23 Manneskjan eru jú 

náttúruleg lífvera, þrátt fyrir að lifa og hrærast í manngerðu umhverfi. Þær 

stöður sem hver manneskja fer í gegnum á degi hverjum eru í megindráttum 

þrjár; liggjandi í rúmi, sitjandi í stól eða standandi. 

 

Þegar litið er til náttúrunnar er þar möguleiki á öllum heimsins húsgögnum 

sem bjóða upp á þúsundir af líkamsstöðum við notkun. En náttúran hefur þó 

ekki margar hornréttar línur að geyma. Þegar manneskjan gengur hornréttar 

gönguleiðir, er hún að fylgja eftir þeim geómetrísku formum sem finnast í 

manngerðu umhverfi. Hún er þá ekki að hreyfa líkamann eftir eðli sínu, sem 

sveigjanlegt og náttúrulegt fyrirbæri, innan manngerðu formanna. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
22 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 
10. 
23 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 
10. 

Mynd 11: David Zambrano kennir tæknina 
Flying low, sem fer að mestu fram á gólfi og 

nálægt því. 

Mynd 12: Dansarar ferðast á mikilli ferð um rýmið 
í tækninni Passing Through og finna út úr 

árekstrum sínum með „lausn“. 

Líta má á tæknir Zambranos á þann hátt að Flying low leggi áherslu á og 

kynni fyrir fólki allar þær stöður sem líkaminn fer sjaldnast í yfir daginn og 

Passing through kenni fólki að nýta sveigjanleika líkamans innan rýmis um 

leið og það upplifir rýmið. 

 

Fólk á það til að fara ekki út fyrir líkama sinn í upplifun á rými, það dvelur þá í 

skilgreiningu Mercels, „Ég er líkami minn“ 24 , en þenur sig ekki út í 

skilgreiningu Arnauds „Ég er rýmið sem ég er í.“25 Hætta er á að fólk hamli 

þroska skynjunar líkamans við það að dvelja aðeins í innra rými hans. Það 

gæti átt það til að festast í vana og verða lokað fyrir því að prófa nýjar leiðir 

sem þroska skynjun einstaklingsins, sem og samskiptahæfni hans.  

 

Hvers vegna velur einstaklingur að ganga alltaf sömu leiðina í vinnuna dag 

hvern? Ég velti fyrir mér hvort það sé ótti við að takast á við breyttar 

aðstæður, tregi við að upplifa ný rými eða einungis þægilegur vani svo 

líkaminn þurfi sem minnst að reyna á sig á meðan ferðast er. 

 

Tröppugangur sem hefur alltaf sama takt er orðinn að vana líkamans. Þegar 

líkaminn nálgast tröppur er takturinn innstimplaður í hann svo hvorki þurfi að 

hugsa né beita líkamanum um of þegar gengið er upp eða niður. Rúllustigar 

og lyftur gera það ennfremur að verkum að hugur og líkami þurfi ekki, nema á 

smávægilegan hátt, að hafa fyrir því að ferðast langar leiðir og hæðir innan 

rýmis. 

 

Eitt stakstætt þrep er ólöglegt á mörgum stöðum í dag, því fólk er hætt að 

fylgjast vel með umhverfinu og gerir ráð fyrir að umhverfið „hugsi fyrir sig“ og 

hrasar því um einstaka þrep. Mörg vandamál er lúta að heilsu og 

þroskunarferli barna má rekja til nútíma leikvalla. Leikvellir verða æ verndaðari 

þannig að börnin þurfi lítið að treysta á eigin jafnvægi eða bregðast við á sinn 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24 Á frummáli: „I am my body.“ (Þýtt af höfundi), Juhani Pallasmaa, The Eyes of the Skin: 
Architecture and the Senses, bls. 64. 
25 Á frummáli: „I am the space, where I am.“ (Þýtt af höfundi), Juhani Pallasmaa, The Eyes of 
the Skin: Architecture and the Senses, bls. 64.	  

líkamlega hátt, því hvernig leiktækin hreyfast og mæta þeim.26 Manngerða 

umhverfið gæti því smátt og smátt verið að þróast í þá átt að líkaminn hætti að 

upplifa ný rými og læri að bregðast við óvæntum aðstæðum. 

 

Oft er fólk ómeðvitað um það hvort það sé lokað eða opið fyrir rými sínu, en 

hér með er bent á val lesanda til þess að opna sig, taka eftir rýminu og skilja 

það í samspili við líkama sinn. Sú opnun gæti komið í veg fyrir þá þróun sem 

fjallað var um að framan. Franski heimspekingurinn Gaston Bachelard mælir 

svo vel og segir: „Rými á ekki að vera skynjað sem abstrakt, óráðið rými, 

heldur sem rými upplifunar.“27 

 

Mannslíkami og rými í arkitektúr 
Hvað er arkitektúr? 

Eftir mikla umfjöllun um mannslíkamann, skynjanir hans og virkni í rými gæti 

lesandi velt því fyrir sér á hvaða hátt þessi umfjöllun tengist arkitektúr. Þeirri 

vangaveltu fæst svarað með því að svara annarri spurningu, „hvað er 

arkitektúr?“ Í raun hef ég ekki enn fullmyndað svar, en svarið skýrist með 

hverju árinu sem ég mótast og læri. Ég hef grun um að ég muni aldrei hætta 

að móta hugmynd mína um það hvað arkitektúr sé, enda er hugtakið bæði 

opið og flókið. En í dag er mikilvægasti þáttur arkitektúrs að mínu mati sá 

hvernig arkitektúr mætir mannslíkamanum. Það er mannslíkaminn sem upplifir 

og í raun er allur arkitektúr byggður utan um mannslíkamann, sama hvort það 

sé gert meðvitað eða ekki. 

 

Öll þau rými sem skapast á milli hannaðra bygginga eru upplifunarrými 

líkamans og því einnig arkitektúr. Slóvanski heimspekingurinn Slavoj Zizek 

segir: „Á þennan hátt getum við einnig skilgreint skapandi arkitektúr: hann 

felst ekki einungis eða aðallega í byggingunni sjálfri, heldur rýmis nýrra 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26 Physical Activity, Simcoe Muskoka District Health Unit, 2011, sótt 10.janúar 2013, vefslóð: 
http://www.simcoemuskokahealth.org/Libraries/JFY_ChildCare/Physical_Activity.sflb 
27 Á frummáli: „Space for them is to be perceived not as abstract, neutral space, but as the 
space of lived experience.“ (Þýtt af höfundi), Gaston Bachelard, The Poetics of space, 
Beacon, Boston, 1994, bls. 83. 



	   17	  

möguleika sem opnast á milli bygginganna. […] Gapið á milli er skráning 

veraldlegra breytinga á upplifun okkar af aðkomu og innkomu í byggingu.“28  

 

Pallasmaa lýsir verkum arkitekta á þann hátt að þau séu ekki eingöngu röð 

einangraðra sjónrænna mynda, heldur samþætt efni með félagslegan kjarna. 

Verk þeirra bjóða upp á ánægjuleg form og yfirborð sem eru mótuð fyrir 

skynjanir mannsins, sem einnig sameinar líkamlegan og andlegan strúktúr 

sem gefur tilvist okkar sterkara samhengi og þýðingu.29 
 
Upplifun á arkitektúr 

Franski listamaðurinn Paul Gézanne lýsti markmiðum verka sinna þannig að 

hann sé „að gera sýnilegt hvernig heimurinn snertir okkur.“30 Sú sýn finnst mér 

eiga við í öllum listgreinum. Við vinnum úr því sem við upplifum og fáum úr 

lífinu á hverjum degi og sköpum út frá því. 

 

Tónlistarkonan Björk Guðmundsdóttir sagði í sjónvarpsviðtali árið 1984, er 

hún ræddi um listform sitt, tónlistina: „ … þau áhrif sem við höfum orðið fyrir, 

að fæðast og lifa, dreyma og annað slíkt, við erum að svara, þetta er bara 

eðlileg, eðlileg svörun frá okkur til baka.“31  Þessi svörun sem kemur frá 

listamönnun er af misjöfnun toga og í flestum tilfellum leyfir hún öðru fólki að 

upplifa eitthvað nýtt. 

 

Arkitektúr er listgrein sem hefur mikið upplifunarvægi fyrir líkamann og því 

finnst mér upplifunarþátturinn sérstaklega mikilvægur innan hans. „Það er 

þessi möguleiki á starfsemi sem aðskilur arkitektúr frá öðrum listgreinum. Sem 

afleiðing þessarar starfsemi, verður líkamleg hreyfing óaðskiljanlegur þáttur af 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28 Á frummáli: „In this way, we can also define the creative moment of architecture: it 
concerns not merely or primarily the actual building, but the virtual space of new possibilities 
opened up by the actual building. […] The parallax gap is the inscription of our changing 
temporal experience when we approach and enter a building.“ (Þýtt af höfundi), Slavoj Zizek, 
Living in the End Times, Verso, London, 2011, bls. 245. 
29 Juhani Pallasmaa, The Eyes of the Skin: Architecture and the Senses, bls. 12.  
30 Á frummáli: „To make visable how the world touches us.“ (Þýtt af höfundi), Juhani 
Pallasmaa, The Eyes of the Skin: Architecture and the Senses, bls. 35.	  
31 Viðtal við Björk Guðmundsdóttur, flutt í Ríkissjónvarpinu, 1984, sótt 12.desember 2012, 
vefslóð: http://www.youtube.com/watch?v=X0jcb0TcMzc. 

upplifun í arkitektúr.“ 32  segir heimspekingurinn Pallasmaa og bætir við: 

„Arkitektúr kemur af stað, stýrir og skipuleggur hegðun og hreyfingar.“33 

 

Það er munur á verkum arkitekta sem gefa mannslíkamanum gaum í sköpun 

sinni og þeim sem gera það ekki. Franski arkitektinn Étienne-Louis Boullée 

„hermdi eftir“ dauða mannslíkamans með grafhýsi sínu, þar sem hann notar 

mikinn massa, hlutföll og skugga sem eiga að vísa í dauðann. 34  Þýski 

arkitektinn Nat Chard tekur upplifun borgar alveg inn í líkamann og 

líkamsstarfsemina sjálfa í sínum arkitektúr. Eftirfarandi textabrot er úr 

upplifunarlýsingu Chards á stúlku sem ferðast um borgina. Upplifunina færir 

hann svo beint inn í teikningar sínar:  

Þennan morgun stoppaði hún til þess að fá sér köku á 
eftirlætiskaffihúsinu sínu og núna horfir hún aftur í testofuna, þar sem 
fyrir mínútu hún var að reyna að finna sér leið í gegnum til þess að 
komast að núverandi staðsetningu og hún áttaði sig á að hún var búin 
að ganga næstum allan daginn en finnur ekki enn til hungurs eða 
þorsta. Þrátt fyrir að hafa verið kunnuglegir, staðirnir sem hún 
heimsótti, eru þeir líka undarlegir og lifandi fyrir henni aftur, ekki alveg 
jafn ferskir og þegar hún heimsótti þá fyrst, en skemmtilega öðruvísi. 
[…] hún vonaðist til þess að borgin gæfi henni til baka allt það sem 
hún hafði lagt til.35 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32 Á frummáli: „It is this possibility of action that separates architecture from other forms of art. 
As a consequence of this implied action a bodily reaction is an inseparable aspect of the 
experience of architecture.“ (Þýtt af höfundi), Juhani Pallasmaa, The Eyes of the Skin: 
Architecture and the Senses, bls. 63. 
33 Á frummáli: „	  Architecture initiates, directs and organizes behaviour and movement.“ (Þýtt 
af höfundi), Juhani Pallasmaa, The Eyes of the Skin: Architecture and the Senses, bls. 63. 
34 Anthony Vilder, The architectural Uncanny: Essays in the Modern Unhomely, The MIT 
Press, Massachusetts, 1992, bls. 170-171.	  
35 Á frummáli: „This morning she stopped for cake in a favourite café and now she is looking 
back into the tea room, where a minute ago she has tried to find a way through to her present 
position, and she realises she has been walking for most of the day yet feels neither hunger 
nor thirst. Although familiar, the places she has visited are also strange and alive again for 
her, not quite as fresh as the first visit but pleasingly different. […] hoping for the city to give 
her back as much as she projected into it“ (Þýtt af höfundi), Nat Chard, Nat Chard: Drawing 
Indeterminate Architecture, Indeterminate Drawings of Architecture, bls. 19. 

Í sumum rýmum má skynja sterka tengingu við umhverfið, þar sem arkitektinn 

hefur án efa af ásettu ráði reynt að ná til ákveðins takts í líkama upplifandans. 

Önnur rými hafa aftur á móti enga sérstaka tengingu við takt eða upplifun 

líkamans, að öðru leyti en skynjun á nálægð og afstöðu. Ef ég læt hugann 

reika að ferð minni að og inn í Norræna húsið eftir finnska arkitektinn Alvar 

Aalto í samanburði við aðkomu og íveru í hráum íþróttasal barnaskólans míns 

hefur minni líkamans gífurlegan mun að segja mér. Mun sem felur í sér 

hlýleika, flæði, takt, skoðun, samspil, afstöðu, lýsingu, vellíðan og svo mætti 

áfram telja. 

 

Ef þú hefur ekki kannað fyrir sjálfa(n) þig hvernig líkami þinn upplifir þau rými 

sem þú tilheyrir dags daglega, mæli ég með því að þú opnir fyrir þann hlera 

og prófir að máta þig í rýmunum. Það er ekki nauðsynlegt, en það er 

skemmtileg og jafnvel góð leið til þess að lifa daglegu lífi, eins og Zambrano 

heldur fram. Að vera stöðugt að skoða og upplifa umhverfi sitt gerir mann 

tilbúinn til þess að takast á við óvænta hluti í umhverfinu á áreynslulausan 

hátt.36 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
36 Viðtal 1 (13.desember 2012), Viðtal höfundar við Ingu Maren Rúnarsdóttur, dansara, bls. 
10.	  

Mynd 13: Teikning eftir Nat Chard. Borgin 
sem hluti af líkamanum. 

Mynd 14: Teikning eftir Nat Chard. 
Líkaminn sem hluti af borginni. 

Mynd 15: Alvar Aalto hugar að nærveru líkamans 
í hönnun sinni á Norræna húsinu. 

Mynd 16: Étienne-Louis Boullée notar mikinn 
massa og hlutföll sem visa í dauðann. 

Lokaorð 
Mannslíkaminn sjálfur er rými og mannslíkaminn tilheyrir ávallt rými. Arkitektúr 

er fag sem skapar rými. Arkitektúr snýst því um það hvernig líkaminn mætir 

því rými sem skapast. Líkaminn upplifir rýmin með fjölda skynfæra og 

tilfinninga. Sjónin er þar stór þáttur, en ekki endilega sá mikilvægasti og alls 

ekki sá eini. 

 

Mannslíkaminn er náttúrulegt fyrirbæri sem upplifir sig sjaldnast innan náttúru, 

heldur innan manngerðra forma. Manneskjan leitar til náttúrunnar innan 

líkama síns þegar kemur að því að upplifa og jafnvel þegar kemur að því að 

skapa. Með því að hlusta á hvað líkamleg skynjun segir okkur þegar við 

mátum okkur í rými erum við betur í stakk búin til þess að finna svörun og 

skapa ný rými. 

 

Til þess að nýta þennan eiginleika líkamans þarf einstaklingur að opna sig 

gangvart rýminu og hafa vilja og sveigjanleika til þess að upplifa ný rými og 

forðast að festast í vana. Með því styrkir einstaklingur um leið skynjun 

líkamans og meðvitund sína gagnvart umhverfinu. 

 

Arkitektúr er stærri hluti af daglegu lífi manneskju er margir gera sér grein fyrir. 

Manngert umhverfi er endurspeglun af líkama mannsins og hreyfingum hans. 

Eins endurspeglar maðurinn manngert umhverfi, til að mynda með upplifun, 

hreyfingu og líkamlegu minni sínu. Arkitektúr er hentugleiki líkamans til þess 

að ferðast um og dvelja í. Hentugleikinn snýst um gott samspil 

mannslíkamans og rýmisins. 

 
Öll inngrip arkitekta hafa áhrif og því fylgir þeim öllum mikil ábyrgð. Mér finnst 

ég tilbúin að takast á við þá ábyrgð nýti ég þau verkfæri líkamans sem standa 

mér til boða. Þannig býð ég náttúrunni að taka þátt í verkefnum mínum, hvort 

sem náttúran ýti inngripi mínu af stað eða hjálpi til við úrlausn þess. Verk eins 

af eftirlætislistamönnum mínum, Richard Long, fjalla einmitt um sameiginlegar 

ákvarðanir hans og náttúrunnar. Ef hann sparkar steini sem liggur á jörðinni, 

er það náttúrunnar að ákveða hvaða leið steininn ferðast þar til hann 

stöðvast.37 

 
Að lokum vil ég vitna í setningu sem ég mun hafa að leiðarljósi í framtíð minni 

sem arkitekt: „Það sem vantar í okkar daglega líf í nútímanum eru möguleikar 

á framkvæmdum milli líkama, ímyndunar og umhverfis.“38 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
37 Paul Moorhouse, Richard Long: Walking the Line, Thames and Hudson, London, 2005, bls 
3-4. 
38 Á frummáli: „What is missing from our dwellings today are the potential transactions 
between body, imagination, and environment.“ (Þýtt af höfundi), Juhani Pallasmaa, The Eyes 
of the Skin: Architecture and the Senses, bls. 41.	  

